
Qazaq Journal of Young Scientist                Vol. 4, No. 6, June, 2026 

 

   6  

 

 

QAZAQ JOURNAL OF YOUNG SCIENTIST 

2026, Vol.4, No. 6 (June) 

https://qazaqjournal.kz/      

 
________________________________________________________________________________ 

 

ӘОЖ 597.2/.5:591.4 

 

ҚЫЛШАҚТЫ ӨЗЕНІНЕН (СОЛТҮСТІК ҚАЗАҚСТАН) АЛЫНҒАН 

СІБІР ТЕҢГЕ БАЛЫҒЫНЫҢ  (GOBIO SIBIRICUS) ҚАБЫРШАҚ 

ЖАМЫЛҒЫСЫНЫҢ ЕРЕКШЕЛІКТЕРІ 

 

Қонар Аида Асантайқызы 

7M01513 «Биология» білім беру бағдарламасы,  «Л.Н. Гумилев атындағы 

Еуразия ұлттық университеті» КеАҚ, Жаратылыстану ғылымдар институты, 

Жалпы биология және геномика кафедрасы, Астана қ, Қазақстан 

 

Ғылыми жетекшісі: Тагаев Данияр Аскарович 

 

Мақала соңғы жылдары жаңа филогенетикалық тармақтардың 

анықталуы мен жаңа түрлердің сипатталуына байланысты зерттеушілердің 

ерекше назарын аударып отырған, жеткілікті деңгейде зерттелмеген Gobio 

туысының өкілі – сібір теңге балығының қабыршақ жамылғысын зерттеуге 

арналған. Бұған дейінгі морфологиялық өзгергіштік жөніндегі мәліметтер 

таксономиялық ревизия жүргізу үшін әлі де жеткіліксіз болып табылады. 

Сонымен қатар, Gobio туысы үшін диагностикалық маңызы жоғары белгі 

болып саналатын қабыршақ жамылғысының өзгергіштігі бойынша 

зерттеулер өте аз. Мақалада Қылшақты өзенінен (Солтүстік Қазақстан) 

алынған сібір теңге балығының қабыршақ жамылғысына қатысты алғашқы 

мәліметтер келтірілген. Дененің әртүрлі аймақтарындағы, соның ішінде 

тамақ бөлігіндегі қабыршақтардың орналасу ерекшеліктері сипатталған. 

Сонымен қатар, Қазақстан су айдындарындағы теңге балықтардың басқа 

популяцияларында қабыршақ жамылғысын әрі қарай зерттеу қажеттілігі 

көрсетілген. 

Кілт сөздері: сібір теңге балық, Gobio sibiricus, қабыршақ жамылғысы, 

Қылшақты өзені. 

Кіріспе 

Gobio – Еуразия аумағында кең таралған, Gobionidae тұқымдасына жататын, 

құрамына 46 валидті түр кіретін туыс [1]. Қазіргі уақытта бұл туыс өкілдері 

жүйеленімдегі өзгерістерге, жаңа түрлердің сипатталуына және 

филогенетикалық байланыстардың нақтылануына байланысты зерттеушілердің 

үлкен қызығушылығын тудырып отыр [2–15]. 

Орталық және Шығыс Қазақстан су айдындарын мекендейтін теңге 

балықтардың систематикалық мәртебесі де қазіргі зерттеулердің маңызды 

нысаны болып табылады. 1936 жылы Никольский Енисей алабының оңтүстік 

бөлігінен және Орталық Қазақстандағы Нұра өзенінен Gobio gobio sibiricus 

тармағын сипаттаған [16]. 1938 жылы Меньшиков бұл тармаққа Ертіс және Обь 

алаптарындағы теңгебалықтарды да жатқызған [17], ал 1949 жылы Бергосы 

алаптардағы теңге балықтарды Gobio gobio cynocephalus тармағына енгізген 

[18]. Соңғы деректер бойынша, Орталық және Шығыс Қазақстан су 

айдындарын мекендейтін теңге балық жеке        түр – Gobio sibiricus болып 

саналады [15,19,20]. 

Бұдан басқа, Шығыс Қазақстан су айдындарында тағы екі      түр – 

Марқакөл теңгебалығы (Gobio acutipinnatus) және көпдақты теңгебалық (Gobio 

multipunctatus) тіршілік етеді. Марқакөл көлінен сипатталған Марқакөл 

теңгебалығы Моңғолия аумағындағы Бұлған өзенінде, сондай-ақ Қытай мен 

Қазақстандағы Ертіс өзенінің жоғарғы ағысында да таралуы мүмкін. Ал 

көпдақты теңге балық жақында ғана Қытаймен шектесетін, Алакөл көліне 

құятын Еміл өзенінен сипатталған және бөгде түр болуы ықтимал. Жалпы 

алғанда, Қазақстандағы теңге балық популяцияларының систематикалық орны 

мен таралу аймақтары әлі де нақтылауды қажет етеді. 

Қазақстан су айдындарындағы сібір теңге балығының морфологиясы 

жөніндегі бұрынғы мәліметтер Нұра және оның саласы Шерубай-Нұра 

өзендерімен, сондай-ақ Орталық Қазақстандағы Қарқаралы өзенімен шектеледі 

[21,22]. Сонымен қатар, басқа популяциялар жөнінде мәліметтер өте аз, ал 

әртүрлі теңге балық формаларына тән ерекшеліктерді анықтауға мүмкіндік 

беретін морфологиялық белгілердің өзгергіштігі туралы деректер жеткіліксіз. 

Осындай маңызды белгілердің бірі – Gobio туысы үшін диагностикалық 

маңызы жоғары болып табылатын қабыршақ жамылғысы, әлі де жеткіліксіз 

зерттелген [23]. 

Осы зерттеудің мақсаты – Қылшақты өзенінен (Солтүстік Қазақстан) 

алынған сібір теңгебалығының (Gobio sibiricus) қабыршақ жамылғысының 

өзгергіштігін зерттеу. 

Материал мен зерттеу әдістері  

Балықтар 05.07.2019 ж. Солтүстік Қазақстандағы Щучинск қаласына жақын 

орналасқан Қылшақты өзенінен аулағыш-торлардың көмегімен ауланды. 

Ауланған теңге балық дарақтары 4% формальдегид ерітіндісінде 

фиксацияланды. 

Қабыршақ жамылғысын талдау үшін сібір теңге балығының 40 дарағы 

іріктеліп алынды. Балықтар құрамына Alizarin Red бояғышы қосылған 0,3% 

KOH ерітіндісінде боялды. Қабыршақ жамылғысы дененің келесі аймақтарында 

зерттелді: дененің бүйір бөлігі – желбезек қақпағынан аналь жүзбеқанаты 

негізінің соңына дейін; құйрық сабақшасы – аналь жүзбеқанаты негізінің 

соңынан құйрық жүзбеқанатына дейін; арқа бөлігі – бастың соңғы бөлігінен 

арқа жүзбеқанаты негізінің басталуына дейін; тамақ бөлігі – истмустан кеуде 

жүзбеқанаттары негіздерінің артқы шетіне дейін; құрсақ бөлігі – кеуде 

жүзбеқанаттары негіздерінің артқы шетінен құрсақ жүзбеқанаты негізінің 

басталуына дейін. 

Зерттеу нәтижелері мен талқылау  

Зерттелген дарақтардағы қабыршақтар ірі болып келеді, әсіресе дененің 

бүйір бөліктерінде жақсы байқалады. Қабыршақтар дененің барлық дерлік 

аймағында бір-біріне тығыз орналасқан. Тамақ бөлігін қоспағанда, қабыршақ 

жамылғысы тұтас сипатта болып, арқа, дененің бүйір бөлігі, құйрық сабақшасы 

және құрсақ аймақтарын толық жабады, сондай-ақ құйрық жүзбеқанаты 

негізіне аздап өтеді. 

Сонымен қатар, кеуде жүзбеқанаттары негіздерінің алдыңғы жағындағы 

тамақ бөлігі қабыршақпен жабылмаған. Кеуде жүзбеқанаттарының негізі 

айналасындағы аймақта жалаңаш күйде болады. 

Дененің бүйір бөлігіндегі және құйрық сабақшасындағы қабыршақ 

жамылғысы көлденең және диагональды қатарлар түзетіндей орналасады (1-

сурет). 

 
 

1-сурет – Қылшақты өзенінен (Солтүстік Қазақстан) алынған сібір теңге 

балығының (Gobio sibiricus) денесінің бүйір бөлігі мен құйрық сабақшасындағы 

боялған қабыршақ жамылғысы. Фото: Д.А. Тағаев. 

 

Арқа бөлігіндегі қабыршақ жамылғысы да көлденең және диагональды 

қатарлар түзеді, ал құрсақ бөлігіндегі қабыршақтар салыстырмалы түрде ретсіз 

орналасады. Сонымен қатар, тамақ бөлігіне жақындаған сайын 

қабыршақтардың мөлшері кішірейе түседі (2-сурет). 

2-сурет – Қылшақты өзенінен (Солтүстік Қазақстан) алынған сібір теңге 

балығының (Gobio sibiricus) арқа (сол жақта) және құрсақ (оң жақта) 

бөліктеріндегі боялған қабыршақ жамылғысы. Фото: Д.А. Тағаев. 

 

Кеуде жүзбеқанаттарының негіздері арасындағы кеңістік қабыршақпен 

жабылмаған (3-сурет). Насека және әріптестері [5] бөліп көрсеткен теңге 

балықтардың тамақ бөлігінің қабыршақтануындағы бес типтің ішінде тек 1-тип 

қана анықталды – яғни қабыршақ жамылғысы кеуде жүзбеқанаттары 

негіздерінің артқы шетіне дейін жетеді. Бұл сипаттама тұтас қабыршақ 

жамылғысына қатысты екенін атап өткен жөн, өйткені жекелеген қабыршақтар 

одан әрі де орналасуы мүмкін. 

Әдебиеттерде теңге балықтардың қабыршақ жамылғысының өзгергіштігіне 

қатысты салыстырмалы мәліметтер өте аз кездеседі. Қазақстан су 

айдындарынан түркістан теңгебалығының (Gobio lepidolaemus) қабыршақ 

жамылғысына байланысты кейбір деректер ғана белгілі, олар зерттелген сібір 

теңге балығы дарақтарынан тамақ бөлігінің әртүрлі дәрежеде 

қабыршақтануымен айқын ерекшеленеді [23,24]. 

Ал тамақ бөлігінің жалаңаш болуы кәдімгі теңге балыққа (Gobio gobio), 

сондай-ақ басқа да кейбір түрлерге тән диагностикалық белгі болып табылады 

[15]. 

3-сурет – Қылшақты өзенінен (Солтүстік Қазақстан) алынған сібір теңге 

балығының (Gobio sibiricus) тамақ бөлігіндегі боялған қабыршақ жамылғысы. 

Фото: Д.А. Тағаев. 

 

Қорытынды 

Сібір теңге балығының (Gobio sibiricus) 40 дарағының қабыршақ 

жамылғысын талдау нәтижесінде дененің бүйір бөлігі, құйрық сабақшасы, арқа, 

құрсақ және тамақ аймақтарындағы қабыршақтардың мөлшеріне, орналасуына 

және бір-біріне қабаттасу ерекшеліктеріне қатысты белгілер анықталды. Тамақ 

бөлігін қоспағанда, дененің барлық аймақтарында қабыршақ жамылғысы тұтас 

сипатта болып, қабыршақтар бір-біріне тығыз орналасқан. 

Кеуде жүзбеқанаттары негіздерінің артқы шеттеріне дейінгі тамақ бөлігінде 

қабыршақ жамылғысы болмайды, алайда жекелеген қабыршақтар истмус 

бағытына қарай сирек таралуы мүмкін. Тамақ бөлігінің жалаңаш болуы 

зерттелген сібір теңге балығы дарақтарын түркістан теңге балығынан (Gobio 

lepidolaemus) ажырататын маңызды диагностикалық белгі болып табылады. 

Сібір теңге балығының қабыршақ жамылғысының өзгергіштігін толық 

анықтау үшін Солтүстік Қазақстанның тұйық су жүйелері аймағындағы, 

сондай-ақ Ертіс және Балқаш-Алакөл алаптарындағы популяцияларға қосымша 

зерттеулер жүргізу қажет. 

ОСОБЕННОСТИ ЧЕШУЙНОГО ПОКРОВА СИБИРСКОГО 

ПЕСКАРЯ (GOBIO SIBIRICUS) ИЗ РЕКИ КЫЛШАКТЫ (СЕВЕРНЫЙ 

КАЗАХСТАН) 

 

Қонар Аида Асантайқызы 

 

Научный руководитель: Тагаев Данияр Аскарович 

 

Статья посвящена изучению чешуйного покрова сибирского пескаря — 

представителя рода Gobio sibiricus, который остается недостаточно 

изученным и в последние годы привлекает особое внимание исследователей в 

связи с выявлением новых филогенетических линий и описанием новых видов. 

Имеющихся данных по морфологической изменчивости пока недостаточно для 

проведения полноценной таксономической ревизии. Кроме того, исследования 

изменчивости чешуйного покрова, являющегося важным диагностическим 

признаком для рода Gobio, крайне ограничены. В статье приведены первые 

сведения о чешуйном покрове сибирского пескаря из реки Кылшакты (Северный 

Казахстан). Описаны особенности расположения чешуи в различных участках 

тела, включая область горла. Также отмечена необходимость дальнейшего 

изучения чешуйного покрова у других популяций пескарей в водоемах 

Казахстана. 

 

Ключевые слова: сибирский пескарь, Gobio sibiricus, чешуйный покров, 

река Кылшакты. 

 

FEATURES OF THE SCALE COVER OF THE SIBERIAN GUDGEON 

(GOBIO SIBIRICUS) FROM THE KYLSHAKTY RIVER (NORTHERN 

KAZAKHSTAN) 

 

Konar A.A. 

 

Scientific supervisor: D.A. Tagaev 

 

The article is devoted to the study of the scale cover of the Siberian gudgeon, a 

representative of the genus Gobio sibiricus, which remains insufficiently studied and 

has recently attracted particular attention from researchers due to the discovery of 

new phylogenetic lineages and the description of new species. Existing data on 

morphological variability are still insufficient for a comprehensive taxonomic 

revision. In addition, studies on the variability of the scale cover, considered an 

important diagnostic characteristic for the genus Gobio, are very limited. The article 

presents the first data on the scale cover of the Siberian gudgeon from the Kylshakty 

River (Northern Kazakhstan). The features of scale arrangement in different body 

regions, including the throat area, are described. The need for further studies of the 

scale cover in other gudgeon populations inhabiting water bodies of Kazakhstan is 

also emphasized. 

 

Keywords: Siberian gudgeon, Gobio sibiricus, scale cover, Kylshakty River. 

